
Shri Sharadamanivandana

శ్రీశారదామణివన్దనా 

మాతా గురుభ్యాం పరమో గురుర్మతః,
సా దైవతానాం  పరమం చ దైవతమ్  ।

సర్వాశ్రయాణాం  పరమాశ్రయోఽపి  సా,

తుల్యం జనన్యా న తతోఽస్తి భువనే ॥ ౧॥
విలోక్య తీర్థాణి  సహస్రవారం

ప్రజాయతే  యత్ ఫలమత్ర లోకే ।
ఫలం తతః కోటి-గుణాధికం స్యాత్

సకృన్ముఖావలోకనతో జనన్యాః ॥౨॥
శ్రుత్వా  హరేర్నామ సహస్రబారం

ప్రజాయతే  యత్ ఫలమత్ర లోకే ।
ఫలం తతః కోటిగుణాధికం స్యాత్

శ్రీ నామ్న ఆకర్ణనతో  జనన్యాః ॥ ౩॥
సహస్రబారం  శ్రుతి -మన్త్రపాఠాత్

ప్రజాయతే  యత్ ఫలమత్ర లోకే ।
ఫలం తతః కోటిగుణాధికం స్యా-
చ్ఛ్రీనామ్న ఉచ్చారణతో జనన్యాః ॥ ౪॥

సహస్రకృత్వోఽమర -విగ్రహాఙ్ఘ్రి 
స్పర్శేన యావత్ ఫలమత్ర లోకే ।

ఫలం తతః కోటి గుణాధికం స్యాత్
మాతుః సకృచ్ఛ్రీపద-సఙ్గ్రహేణ  ॥ ౫॥

జననీ మమ ధరణీ-సమ సర్వసహన-సారా ।
స్వీకృత-నత-సన్తతి-శత-పాలన-వర-భారా ॥౬॥
అమ్బ ! సదయమృచ్ఛ హృదయ-జాత-కుసుమ-గుచ్ఛమ్ ।
క్వ సురసద్మ చరణ-పద్మ-విరహిత మతి తుచ్ఛమ్ ॥ ౭॥

వీతాశన-పాన-గమన-శయనాసన-శోకమ్ ।
జనని ! బహసి నిజవక్షసి దుర్దమపి  తోకమ్ ॥౮॥
మాతా మమ కరుణా-కమ-మూర్తిః శమ-ధాత్రీ ।
ప్రతి  జనురనుసరతు వితను పుత్రమమృత -పాత్రీ ॥౯॥
పరమ-జనని దైత్య -దలని మోక్ష-ధరణి ధన్యే ।
వితర వితర మఙ్గలకరచాచలేశ్వర -కన్యే ॥ ౧౦॥
బ్రహ్మ -మహిషి పరమ-విదుషి చిన్మయి చిర-సత్యే ।
జ్ఞాన -విభవమర్పయ భవ-జలధి-తరణ-కృత్యే ॥ ౧౧॥
హృదయం మమభేద-విషమ-వోధ-విఘురమన్ధమ్  ।
మృగయతి సతి హత-నిర్వృతి భవతీమనుసన్ధ్యమ్  ॥ ౧౨॥
ధరణీ-శరణీ భవాబ్ధి తరణీ బన్ధ -మోక్ష-కారిణీ ।
నమామి చరణే త్రితాప -తారిణీ మలిన-మరణ-హారిణీ ॥ ౧౩॥
కోటి-సూర్య-శోభా-సారిణీ,కోటి-చన్ద్ర -భారిణీ ।
కోటి-తారక-కిరణ ధారిణీ,కోటి-గ్రహ -విచారణీ ॥ ౧౪॥
విమల-హాసినీ కనక-కాశినీ దివ్యధామవాసినీ ।
శ్రీ శారదామణిః నిత్యానన్దఖనిః  సుధా-రస-నిర్ఝరిణీ  ॥ ౧౫॥
భువనాదరిణీ భవనాభరణీ జననీ శారదామణిః ।
తనయా తాపినీ సదా-విలాపినీ పాద-రేణు-కామినీ ॥ ౧౬॥
నౌమి శ్రీ శారదామణిం !నౌమి శ్రీ శారదామణిం !!నౌమి శ్రీ శారదామణిం !!!

॥ ఓం శాన్తిః ॥
ఇతి డాॅ రమాచతుర్ధురిణ్యావిరచితా  శ్రీశ్రీశారదామణివన్దనా    సమ్పూర్ణా ।

